
20-02-2021.  ΗΧΟΣ Γ΄ 
ΟΡΘΡΟΣ ΣΑΒΒΑΤΟΥ  

ΜΕ ΑΛΛΗΛΟΥΙΑ 
† Μνήμη τοῦ ἐν Ἁγίοις Πατρὸς ἡμῶν  

Λέοντος, Ἐπισκόπου Κατάνης. 
Μετὰ τὸν Ἑξάψαλμον, ψάλλομεν εἰς 

Ἦχον β΄ τό, Ἀλληλούϊα ἐκ γ' 
 Ἤχος  β'  

Ἀλληλούϊα, Ἀλληλούϊα, Ἀλλη- 
λούϊα.(δὶς) 

Στίχ. Μακάριοι, οὓς ἐξελέξω, 
καὶ προσελάβου Κύριε. 

Ἀλληλούϊα, γ' 
Στίχ. Καὶ τὸ μνημόσυνον 

αὐτῶν εἰς γενεὰν καὶ γενεάν. 
Ἀλληλούϊα, γ' 

Ἀπολυτίκιον 
Ἦχος β΄ 

Ἀπόστολοι Μάρτυρες, καὶ 
Προφῆται Ἱεράρχαι, Ὅσιοι καὶ 
Δίκαιοι, οἱ καλῶς τὸν ἀγῶνα 
τελέσαντες, καὶ τὴν πίστιν τηρήσα-
ντες, παρρησίαν ἔχοντες πρὸς τὸν 
Σωτῆρα, ὑπὲρ ἡμῶν αὐτὸν ὡς ἀγα-
θὸν ἱκετεύσατε, σωθῆναι δεόμεθα 
τὰς ψυχὰς ἡμῶν. 

Δόξα... Νεκρώσιμον. Ἦχος β΄ 
Μνήσθητι, Κύριε, ὡς ἀγαθὸς 

τῶν δούλων Σου καὶ ὅσα ἐν βίῳ 
ἥμαρτον συγχώρησον· οὐδεὶς γὰρ 
ἀναμάρτητος, εἰ μὴ Σὺ ὁ δυνάμε-
νος καὶ τοῖς μεταστᾶσι δοῦναι τὴν 
ἀνάπαυσιν. 

Ἦχος  β' Θεοτοκίον 
Καὶ νῦν...  
Μήτηρ ἁγία, ἡ τοῦ ἀφράστου 

φωτός, ἀγγελικοῖς σε ὕμνοις 
τιμῶντες, εὐσεβῶς μεγαλύνομεν. 

Μικρή Συναπτή 

Ἔτι καὶ ἔτι...  
Κύριε, ἐλέησον 
Ἀντιλαβοῦ, σῶσον... 
Κύριε, ἐλέησον 
Τῆς Παναγίας, ἀχράντου... 
Σοί, Κύριε. 
Ὅτι Σὸν τὸ κράτος...  
Ἀμήν. 

Τῷ Σαββάτῳ πρωΐ. 
Μετὰ τὴν α' Στιχολογίαν 
Καθίσματα Μαρτυρικά. 

Ἦχος γ' . Τὴν ὡραιότητα 
 Τῶν Ἀθλοφόρων σου, τὴν 

μνήμην Κύριε, ὑπερεφαίδρυνας, ὡς 
Παντοδύναμος, ὅτι ἐνίσχυσας 
αὐτούς, τὰ πάθη σου μιμήσασθαι· 
ἀνδρείως γὰρ ἐνίκησαν, τοῦ 
Βελίαρ τήν δύναμιν· ὅθεν καὶ 
ἀπέλαβον, ἰαμάτων χαρίσματα. 
Αὐτῶν ταῖς ἱκεσίαις Χριστὲ ὁ Θεός, 
εἰρήνην παράσχου τῷ λαῷ σου. 

Στίχ. Θαυμαστὸς ὁ Θεὸς ἐν 
τοῖς Ἁγίοις αὐτοῦ. 

Θωρακισάμενοι, τὴν πανοπλίαν 
Χριστοῦ, καὶ ἐνδυσάμενοι, ὅπλα 
τῆς πίστεως, τὰς παρατάξεις τοῦ 
ἐχθροῦ, ἀθλητικῶς κατεβάλετε· 
προθύμως τῇ ἐλπίδι γάρ, τῆς ζωῆς 
ὑπεμείνατε, πάσας τῶν τυράννων, 
πρὶν ἀπειλάς τε καὶ μάστιγας· διὸ 
καὶ τοὺς στεφάνους ἐδέξασθε, 
Μάρτυρες Χριστοῦ οἱ καρτερόψυ-
χοι. 

Στίχ. Τοῖς Ἁγίοις τοῖς ἐν τῇ γῇ 
αὐτοῦ ἐθαυμάστωσεν ὁ Κύριος.  

Ἐκλάμπετε διὰ τῆς πίστεως, 
ὑπέρλαμπροι φωστῆρες Ἅγιοι, τῶν 
ἀσθενούντων ἰατροί, Ἀθλοφόροι 
πανεύφημοι· τῶν τυράννων γὰρ 
τὰς αἰκίσεις μὴ δειλανδρήσαντες, 

τῶν εἰδώλων τὰς δυσφημίας κατη-
δαφίσατε, τρόπαιον ἔχοντες 
ἀήττητον, τόν Σταυρόν τῆς ἀλη-
θείας. 

Δόξα... Νεκρώσιμον. 
 Ἦχος γ' . Τὴν ὡραιότητα 

Ὅτε τῷ λόγῳ σου, παραστη-
σόμεθα, τῷ ἀδεκάστῳ σου, βήματι 
Κύριε, μὴ καταισχύνῃς τοὺς εἰς σέ, 
Σωτὴρ ἡμῶν πεπιστευκότας· 
πάντες γὰρ ἡμάρτομεν, ἀλλὰ σοῦ 
οὐκ ἀπέστημεν· ὅθεν δυσωποῦμέν 
σε, ἐν σκηναῖς τῶν δικαίων σου, 
Χριστέ, οὓς προσελάβου ἀνάπαυ-
σον, ὡς μόνος ὑπάρχων πολυέλεος. 

Καὶ νῦν... Θεοτοκίον 
Σὲ τὴν μεσιτεύσασαν, τὴν σω-

τηρίαν τοῦ γένους ἡμῶν, ἀνυ-
μνοῦμεν Θεοτόκε Παρθένε· ἐν τῇ 
σαρκὶ γὰρ τῇ ἐκ σοῦ προσληφ-
θείσῃ, ὁ Υἱός σου καὶ Θεὸς ἡμῶν, 
τὸ διὰ Σταυροῦ καταδεξάμενος 
πάθος, ἐλυτρώσατο ἡμᾶς, ἐκ 
φθορᾶς ὡς φιλάνθρωπος,  

Μετὰ τὴν β΄ στιχολογίαν  
Κάθισμα Μαρτυρικόν. Ἦχος γ΄ 

Τὸ εὔψυχον τῆς καρτερίας 
ὑμῶν, ἐνίκησε τὰ μηχανήματα, τοῦ 
ἀρχεκάκου ἐχθροῦ, Ἀθλοφόροι πα-
νεύφημοι· διὰ τοῦτο τῆς αἰωνίου 
κατηξιώθητε μακαριότητος· ἀλλὰ 
πρεσβεύσατε τῷ Κυρίῳ, τοῦ φιλο-
χρίστου λαοῦ σῶσαι τὸ ποίμνιον, 
Μάρτυρες ὑπάρχοντες τῆς ἀλη-
θείας. 

 Ἦχος γ΄ Νεκρώσιμον Τὴν ὡραιότητα 
Στίχ.  Μακάριοι οὓς ἐξελέξω 

καί προσελάβου Κύριε. 
Ὅτε τῷ λόγῳ σου, παραστη-

σόμεθα, τῷ ἀδεκάστῳ σου, βήματι 

Κύριε, μὴ καταισχύνῃς τοὺς εἰς σέ, 
Σωτὴρ ἡμῶν πεπιστευκότας· 
πάντες γὰρ ἡμάρτομεν, ἀλλὰ σοῦ 
οὐκ ἀπέστημεν· ὅθεν δυσωποῦμέν 
σε, ἐν σκηναῖς τῶν δικαίων σου, 
Χριστέ, οὓς προσελάβου ἀνάπαυ-
σον, ὡς μόνος ὑπάρχων πολυέλεος. 

Δόξα...  
Ξύλῳ πεπτώκαμεν, πικρῶς εἰς 

θάνατον, ξύλῳ τιμίῳ δέ, πάλιν 
ἀνέστημεν· διὰ Σταυροῦ σου γάρ 
Σωτήρ, τὸν θάνατον ἐνέκρωσας, 
καὶ τὴν ἀτελεύτητον, ζωὴν πᾶσιν 
ἐπήγασας, ἧς περ καταξίωσον, 
τοὺς πρὸς σὲ ἐκδημήσαντας, 
οἰκέτας σου πιστοὺς Ἐλεῆμον, δω-
ρούμενος αὐτοῖς τὴν Βασιλείαν 
σου. 

Καὶ νῦν...  Θεοτοκίον.  
Τὸν πολυτάραχον, τοῦ βίου 

κλύδωνα, τοὺς ἐκπεράσαντας, τῷ 
θείῳ νεύματι, καὶ μεταστάντας 
εὐσεβῶς, οἰκέτας σου Πανάμωμε, 
δέξαι καὶ προσάγαγε, τῷ Κριτῇ 
καὶ Θεῷ ἡμῶν, τούτοις ἀπολύτρω-
σιν, παρασχεῖν ἱκετεύουσα· καὶ 
γὰρ ὡς τοῦ ποιήσαντος Μήτηρ, 
ἔχεις τὸ θέλειν καὶ τὸ δύνασθαι.ο-
λυέλεος. 

ΕΥΛΟΓΗΤΑΡΙΑ 
Ἦχος πλ. α' 

Εὐλογητὸς εἶ, Κύριε, δίδαξόν 
με τὰ δικαιώματά σου. 

Τῶν Ἁγίων ὁ χορός, εὗρε 
πηγὴν τῆς ζωῆς καὶ θύραν Παρα-
δείσου, εὕρω κἀγώ, τὴν ὁδὸν διὰ 
τῆς μετανοίας. τὸ ἀπολωλὸς 
πρόβατον ἐγώ εἰμι· ἀνακάλεσαί 
με, Σωτήρ, καὶ σῶσόν με. 

Εὐλογητὸς εἶ, Κύριε, δίδαξόν 
με τὰ δικαιώματά σου.  

Οἱ τὸν ἀμνὸν τοῦ Θεοῦ κηρύ-
ξαντες, καὶ σφαγιασθέντες ὥσπερ 
ἄρνες, καὶ πρὸς ζωὴν, τὴν ἀγήρω 
ἅγιοι, καὶ ἀΐδιον μετατεθέντες, 
τοῦτον ἐκτενῶς, μάρτυρες, αἰτήσα-
σθε, ὀφλημάτων λύσιν ἡμῖν δωρή-
σασθαι. 

Εὐλογητὸς εἶ, Κύριε, δίδαξόν 
με τὰ δικαιώματά σου.  

Οἱ τὴν ὁδὸν τὴν στενὴν βαδίσα-
ντες, τεθλιμμένην πάντες οἱ ἐν βίῳ 
οἱ τὸν σταυρὸν, ὡς ζυγὸν ἀράμενοι, 
καὶ ἐμοὶ ἀκολουθήσαντες ἐν πί-
στει, δεῦτε ἀπολαύετε, ἅ ἡτοίμασα 
ὑμῖν βραβεῖα, καὶ στέφη τὰ οὐρά-
νια. 

Εὐλογητὸς εἶ, Κύριε, δίδαξόν 
με τὰ δικαιώματά σου.  

Ὁ πάλαι μέν, ἐκ μὴ ὄντων 
πλάσας με, καὶ εἰκόνι σου θείᾳ 
τιμήσας, παραβάσει ἐντολῆς δὲ 
πάλιν με ἐπιστρέψας εἰς γῆν ἐξ ἧς 
ἐλήφθην, εἰς τὸ καθ' ὁμοίωσιν 
ἐπανάγαγε, τὸ ἀρχαῖον κάλλος 
ἀναμορφώσασθαι. 

Εὐλογητὸς εἶ, Κύριε, δίδαξόν 
με τὰ δικαιώματά σου. 

Εἰκών εἰμι, τῆς ἀρρήτου δόξης 
σου, εἰ καὶ στίγματα φέρω πται-
σμάτων, οἰκτείρησον τὸ σὸν 
πλάσμα, Δέσποτα, καὶ καθάρισον 
σῇ εὐσπαγχνίᾳ, καὶ τὴν ποθεινὴν 
πατρίδα παράσχου μοι, Παρα-
δείσου πάλιν ποιῶν πολίτην με. 

Εὐλογητὸς εἶ, Κύριε, δίδαξόν 
με τὰ δικαιώματά σου. 

Ἀνάπαυσον, ὁ Θεὸς τοὺς 
δούλους σου, καὶ κατάταξον 

αὐτοὺς ἐν Παραδείσῳ, ὅπου χοροὶ 
τῶν Ἁγίων, Κύριε, καὶ οἱ δίκαιοι 
ἐκλάμψουσιν ὡς φωστῆρες, τοὺς 
κεκοιμημένους δούλους σου 
ἀνάπαυσον, παρορῶν αὐτῶν 
πάντα τὰ ἐγκλήματα. 

Δόξα... Τριαδικὸν 
Τὸ τριλαμπὲς τῆς μιᾶς Θεότη-

τος, εὐσεβῶς ὑμνήσωμεν βοῶντες· 
Ἅγιος εἶ, ὁ Πατὴρ ὁ ἄναρχος, ὁ 
συνάναρχος Υἱὸς καὶ θεῖον 
Πνεῦμα· φώτισον ἡμᾶς πίστει σοι 
λατρεύοντας, καὶ τοῦ αἰωνίου 
πυρὸς ἐξάρπασον. 

Καὶ νῦν... 
Χαῖρε σεμνή, ἡ Θεὸν σαρκὶ τε-

κοῦσα, εἰς πάντων σωτηρίαν, δι' ἧς 
γένος τῶν ἀνθρώπων εὕρατο τὴν 
σωτηρίαν, διὰ σοῦ εὕροιμεν 
Παράδεισον, Θεοτόκε, ἁγνὴ εὐλο-
γημένη. 

Ἀλληλούϊα, ἀλληλούϊα, ἀλλη-
λούϊα. Δόξα σοι ὁ Θεός. (3) 

ΝΕΚΡΩΣΙΜΟΝ ΜΝΗΜΟΣΥΝΟΝ. 
(Ο Ιερέας την δέησιν  

υπέρ των κεκοιμημένων  
όπως και τα ψυχοσάββατα 

και στο τέλος τα κάτωθι κάθισματα) 
Ἐλέησον ἡμᾶς ὁ Θεός...  
Κύριε, ἐλέησον.(γ΄) 
 Ἔτι δεόμεθα ὑπὲρ αἰωνίου 

μνήμης καὶ μακαρίας ἀνα-
παύσεως... Κύριε, ἐλέησον.(γ΄) 

 Ὅπως Κύριος ὁ Θεὸς τάξῃ... 
Κύριε, ἐλέησον.(γ΄) 

 Τὰ ἐλέη τοῦ Θεοῦ, τὴν βασι-
λείαν τῶν οὐρανῶν... Παράσχου 
Κύριε. 

 Τοῦ Κυρίου δεηθῶμεν. Κύριε, 
ἐλέησον. 

 Ὁ Θεὸς τῶν πνευμάτων καὶ 
πάσης σαρκός... Αἰωνία ἡ μνήμη 
αὐτῶν.(γ΄) 

 Ὅτι σὺ εἶ ἡ ἀνάστασις... Ἀμήν. 
Νεκρώσιμον Κάθισμα. Ἦχος πλ. α' 

Ἀνάπαυσον Σωτὴρ ἡμῶν, μετὰ 
Δικαίων τοὺς δούλους σου, καὶ 
τούτους κατασκήνωσον ἐν ταῖς 
αὐλαῖς σου, καθὼς γέγραπται, πα-
ρορῶν ὡς ἀγαθὸς τὰ πλημ-
μελήματα αὐτῶν, τὰ ἑκούσια καὶ 
τὰ ἀκούσια, καὶ πάντα τὰ ἐν 
ἀγνοίᾳ καὶ γνώσει, φιλάνθρωπε. 

Δόξα... Καὶ νῦν...Θεοτοκίον 

Ὁ ἐκ Παρθένου ἀνατείλας τῷ 
κόσμῳ Χριστὲ ὁ Θεός, Υἱοὺς φωτὸς 
δι' αὐτῆς ἀναδείξας, ἐλέησον ἡμᾶς. 

Καὶ εὐθὺς ὁ Ν’ Ψαλμὸς χῦμα.  

Ἐλέησόν με ὁ Θεὸς κατὰ τὸ 
μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ 
τῆς ἀνομίας μου καὶ ἀπὸ τῆς 
ἁμαρτίας μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 
ἂν δικαιωθῇς ἐν τοῖς λόγοις σου 
καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας 
τὰ ἄδηλα καὶ τὰ κρύφια τῆς 
σοφίας σου ἐδήλωσάς μοι. 

Ῥαντιεῖς με ὑσσώπῳ καὶ κα-
θαρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν 
καὶ εὐφροσύνην ἀγαλλιάσονται 
ὀστέα τεταπεινωμένα. 

Ἀπόστρεψον τὸ πρόσωπόν 
σου ἀπὸ τῶν ἁμαρτιῶν μου καὶ 
πάσας τὰς ἀνομίας μου ἐξάλειψον. 

Καρδίαν καθαρὰν κτίσον ἐν 
ἐμοὶ ὁ Θεὸς καὶ πνεῦμα εὐθὲς 
ἐγκαίνισον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν 
τοῦ σωτηρίου σου καὶ πνεύματι 
ἡγεμονικῷ στήριξόν με. 

Διδάξω ἀνόμους τὰς ὁδούς 
σου καὶ ἀσεβεῖς ἐπὶ σὲ ἐπι-
στρέψουσιν. 

Ῥῦσαί με ἐξ αἱμάτων ὁ Θεὸς, 
ὁ Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, 
καὶ τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν 
ἔδωκα ἂν ὁλοκαυτώματα οὐκ 
εὐδοκήσεις. 

Θυσία τῷ Θεῷ, πνεῦμα συ-
ντετριμμένον΄ καρδίαν συντετριμ-
μένην καὶ τεταπεινωμένην ὁ Θεὸς 
οὐκ ἐξουδενώσει. 

Ἀγάθυνον, Κύριε, ἐν τῇ 
εὐδοκίᾳ σου τὴν Σιὼν, καὶ οἰκοδο-
μηθήτω τὰ τείχη Ἱερουσαλήμ. 

Τότε εὐδοκήσεις θυσίαν δι-
καιοσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυ-
σιαστήριόν σου μόσχους. 

ᾨδὴ α' 
Ἦχος γ'. Ὁ Εἱρμὸς 

Θαυμαστὸς ἐνδόξως ποιῶν 
τέρατα, σὺ εἶ ὁ Θεός, ὁ ἄβυσσον 
γεώσας, καὶ ἅρματα καλύψας, καὶ 
λαὸν διασώσας, ᾄδοντά σοι ὡς λυ-
τρωτῇ ἡμῶν Θεῷ. 

Στίχ. Ἅγιοι τοῦ Θεοῦ πρε-
σβεύσατε ὑπέρ ἡμῶν.  

Μαρτυρίου κλέος σοφοὶ 
εὕρατε, πάντες Ἀθληταί, βασάνους 
πολυτρόπους, ἐνεγκόντες γενναίως 
ὑπὲρ τῆς ἀληθείας· ὅθεν πίστει 
ὑμᾶς δοξάζομεν ἀεί. 

Στίχ. Ἅγιοι τοῦ Θεοῦ πρε-
σβεύσατε ὑπέρ ἡμῶν.  

Ὑπερτέραν σχόντες ζωήν, 
ὤφθητε προφῆται καὶ σοφοί, 
Κυρίου ἱεράρχαι, τοῦ κενωθέντος 
Λόγου, ποιμάναντες ὁσίως, τοῦ 
Σωτῆρος τὴν ποίμνην σθένει θεϊκῷ. 

Στίχ. Ἅγιοι τοῦ Θεοῦ πρε-
σβεύσατε ὑπέρ ἡμῶν.  

Σταυρωθέντες κόσμῳ σαρ-
κός, ὅσιοι πάσας ἡδονὰς ἠρνήσα-
σθε, καὶ σκεύη, τοῦ Πνεύματος δει-
χθέντες, τὰ πνεύματα πλάνης, θείῳ 
σθένει ἐξηφανίσατε σαφῶς. 

Νεκρώσιμον  
Στιχ. Μακάριοι οὓς ἐξελέξω 

καὶ προσελάβου, Κύριε. 
Τοὺς ἐκ γῆς προστάξει τῇ σῇ 

Κύριε, πίστει εὐσεβεῖ, οἰκτίρμον 
μεταστάντας, ζωῆς ἀτελευτήτου, 
καὶ φωτὸς ἀνεσπέρου, ἀξιώσας 

ἀνάπαυσον ὡς ἀγαθός. 
Στίχ.Ὑπεραγία Θεοτόκε 

σῶσον ἡμᾶς.      Θεοτοκίον 
Ὡς Θεὸν τεκοῦσαν σαρκὶ 

Πάναγνε, γνώμῃ εὐσεβεῖ, τιμῶμέν 
σε ἀπαύστως, μετὰ σεμνῶν Γυ-
ναίων, ἀσκήσει λαμπρυνθέντων, 
καὶ ἀθλήσει καταβαλόντων τὸν 
ἐχθρόν. 

Κανὼν εἰς Κοιμηθέντας,  
ᾨδὴ α' 

Ἦχος γ'.  Τεμνομένην θάλασσαν  
Στιχ. Πρεσβείαις τῶν Μαρ-

τύρων σου ἀνάπαυσον, Κύριε, τὰς 
ψυχὰς τῶν δούλων σου. 

Τῇ ταφῇ σου θάνατον θανα-
τώσας, καὶ καθελὼν τοῦ ᾅδου τὴν 
τυραννίδα, εἰς οὐρανοὺς πρόδρο-
μος ἡμῶν, ἀναπεφοίτηκας, 
Ἀθλοφόρων δῆμον συνανυψώσας, 
νῦν τὰς ψυχάς ἀνάπαυσον, τῶν με-
ταστάντων Χριστέ. Στιχ. Πρε-
σβείαις τῶν Μαρτύρων σου 
ἀνάπαυσον, Κύριε, τὰς ψυχὰς τῶν 
δούλων σου. 

Στιχ. Αἱ ψυχαὶ αὐτῶν ἐν 
ἀγαθοῖς αὐλισθήσονται. 

Ὁ τοὺς θείους Μάρτυρας 
ἐνισχύσας, καὶ δι' αὐτῶν τὴν 
πλάνην ἐξαφανίσας, ταῖς προσευ-
χαῖς τούτων, ὡς Θεός, τοὺς τελευ-
τήσαντας, τῆς παρὰ σοῦ Σῶτερ 
ἀθανασίας, καὶ μακαρίας λήξεως, 
τυχεῖν ἀξίωσον. 

Στίχ.Καὶ τὸ μνημόσυνον 
αὐτῶν, εἰς γενεάν και γενεάν. 

Υπὲρ δούλων Δέσποτα, τὸ 
σὸν αἷμα, σφαγιασθείς, ἐξέχεας ὡς 
οἰκτίρμον, τὴν ὀφειλὴν τὴν ὑπὲρ 
αὐτῶν, καταβαλόμενος· διὰ τοῦτο 

εὔσπλαγχνε, σὲ αἰτοῦμεν, νῦν τάς 
ψυχὰς ἀνάπαυσον, τῶν 
κοιμηθέντων Χριστέ. 

Στίχ.Ὑπεραγία Θεοτόκε 
σῶσον ἡμᾶς.   Θεοτοκίον 

Τὴν ἁγνὴν ὑμνήσωμεν 
Θεοτόκον, τὴν τὸν Θεὸν τεκοῦσαν, 
τὸν τῷ θανάτῳ τῷ ἑαυτοῦ, θάνατον 
ἡμῖν ἀναμοχλεύσαντα, καὶ ζωὴν 
πηγάσαντα τὴν ἀγήρω, καὶ δι' 
αἰῶνος μένουσαν μακαριότητα. 

Ὁ Κανὼν τοῦ Ἱεράρχου,  
ᾨδὴ α' 

Ἦχος πλ. δ' 
Ὁ Εἱρμὸς Ὑγρὰν διοδεύσας  

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Λαμπτῆρά σε θεῖον ἡ τοῦ Χρι-
στοῦ, φαιδρὰ Ἐκκλησία, κεκτη-
μένη Λέον σοφέ, ταῖς τῶν ἀρετῶν 
σου φρυκτωρίαις, καὶ τῶν θαυ-
μάτων πλουσίως φωτίζεται. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Ἐκ βρέφους ἀνέθηκας σεαυ-
τόν, τῷ πάντων Δεσπότῃ, καὶ νε-
κρώσει τῶν ἡδονῶν, ζῶσα τούτῳ 
γέγονας θυσία, θύων σαυτὸν ἀναι-
μάκτως Μακάριε. 

Δόξα... 
Ὁ βίος σου φέγγει τῶν ἀρετῶν, 

κατηγλαϊσμένος, καὶ θαυμάτων 
ταῖς ἀστραπαῖς, καθωραϊσμένος 
θεοφόρε, περιφανῆ σε τοῖς πᾶσιν 
εἰργάσατο. 

Καὶ νῦν... Θεοτοκίον  
Ναὸς ἐχρημάτισας τοῦ Θεοῦ, 

ἀμόλυντε Κόρη, τοῦ οἰκήσαντος 
ὑπὲρ νοῦν, ἐν σοὶ Θεοτόκε καὶ τὴν 
πλάνην, ἐκ τῶν ψυχῶν τῶν βροτῶν 

ἐξοικίσαντος. 
Κανὼν εἰς Προφήτας καὶ Μάρτυρας,  

ᾨδὴ γ' 
Ἦχος γ'.   
Ὁ Εἱρμὸς  

Στεῖρα ψυχὴ καὶ ἄγονε, 
κτῆσαι καρπὸν εὐκλεῆ, εὐτεκνου-
μένη βόησον· Ἐστερεώθην διὰ σοῦ 
ὁ Θεός, οὔκ ἐστιν ἅγιος, οὔκ ἐστι 
δίκαιος, πλὴν σοῦ Κύριε. 

Στίχ. Ἅγιοι τοῦ Θεοῦ πρε-
σβεύσατε ὑπέρ ἡμῶν.  

Ῥώμῃ Θεοῦ σθενούμενοι, 
Μάρτυρες ἔνδοξοι, ὀλεθροτόκον 
δύναμιν, τοῦ ἐν κακίᾳ δυνατοῦ δυ-
σμενοῦς, τελείως ὠλέσατε, καὶ 
νίκης εἰλήφατε θεῖον στέφανον. 

Στίχ. Ἅγιοι τοῦ Θεοῦ πρε-
σβεύσατε ὑπέρ ἡμῶν.  

Ὁ τοὺς ὁσίους Κύριε, δείξας 
ἐχθροῦ νικητάς, ταῖς αὐτῶν Ἰησοῦ 
παρακλήσεσιν, ἁγίασον, φώτισον, 
καὶ σῶσον, τοὺς ἐν πίστει καὶ 
πόθῳ, ἀπαύστως ἀνυμνοῦντάς σε. 

Στίχ. Ἅγιοι τοῦ Θεοῦ πρε-
σβεύσατε ὑπέρ ἡμῶν.  

Σὺν τοῖς Προφήταις ἅπασιν, 
ἀνευφημήσωμεν, τοὺς τῶν Γυναίων 
θείους χορούς, τοὺς ἐν ἀσκήσει, καὶ 
ἐν ἀθλήσει διαλάμψαντας, καὶ τὸν 
πολυμήχανον ὄφιν πατήσαντας. 

Νεκρώσιμον 
Στιχ. Μακάριοι οὓς ἐξελέξω 

καὶ προσελάβου, Κύριε. 
Οὓς ἐξ ἡμῶν μετέστησας, 

θείᾳ βουλήσει Χριστέ, μετὰ Ἁγίων 
σύνταξον, τὰ ἐν τῷ βίῳ παρα-
βλέψας αὐτῶν, οἰκτίρμον 
ἐγκλήματα, πρεσβείαις δεόμεθα 
τῶν Ἁγίων σου. 

Στίχ.Ὑπεραγία Θεοτόκε 
σῶσον ἡμᾶς.   Θεοτοκίον 

Οἱ σεσωσμένοι Πάναγνε, σοῦ 
τῷ σεπτῷ τοκετῷ, τοῦ Γαβριὴλ 
βοῶμέν σοι πιστῶς, τὸ Χαῖρε καὶ 
δεόμεθα, τῇ παρακλήσει σου, πται-
σμάτων ἄφεσιν πᾶσιν αἴτησαι. 

Κανὼν Νεκρώσιμος, ᾨδὴ γ' 
Ἦχος γ' 

Ὁ Εἱρμὸς. Ὁ ἐκ μὴ ὄντων τὰ πάντα..  
Στιχ. Πρεσβείαις τῶν Μαρ-

τύρων σου ἀνάπαυσον, Κύριε, τὰς 
ψυχὰς τῶν δούλων σου. 

Ὁ διαπλάσας ἐκ γῆς με, καὶ 
πρὸς τὴν γῆν, στραφέντα τὸν 
δείλαιον, ἀναπλάσας λαμπρότε-
ρον, τὰς ψυχὰς ἀνάπαυσον, τῶν 
κοιμηθέντων, πρεσβείαις τῶν Μαρ-
τύρων. 

Στιχ. Αἱ ψυχαὶ αὐτῶν ἐν 
ἀγαθοῖς αὐλισθήσονται. 

Τῶν Ἀθλοφόρων Μαρτύρων 
τοὺς αἰκισμούς, στρεβλώσεις καὶ 
μώλωπας, καὶ πληγὰς δυσωπούμε-
νος, τὰς ψυχὰς ἀνάπαυσον τῶν με-
ταστάντων, πρὸς σὲ τὸν πάντων 
κτίστην. 

Στίχ.Καὶ τὸ μνημόσυνον 
αὐτῶν, εἰς γενεάν και γενεάν. 

Ῥῦσαι γεέννης πυρός τε, καὶ 
ζοφερῶν, τοῦ ᾅδου φιλάνθρωπε, 
σκηνωμάτων τοὺς δούλους σου, 
τοὺς ἐν πίστει Δέσποτα, κεκοι-
μημένους, τῇ σῇ ἐλπίδι πάντας. 

Θεοτοκίον 
Στίχ.Ὑπεραγία Θεοτόκε 

σῶσον ἡμᾶς.  
Ἱερωτέρα ὡς μήτηρ τοῦ πλα-

στουργοῦ, τῆς κτίσεως πέφηνας, 

τοῦ τὸν θάνατον λύσαντος, Θε-
οτόκε Πάνσεμνε, καὶ ἀφθαρσίαν 
ἡμῖν δεδωρημένου. 

Κανών α', 
 ᾨδὴ γ', τοῦ Ἱεράρχου 

Ἦχος πλ. δ'. 
 Οὐρανίας ἁψῖδος,  

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Τὰ σωτήρια Πάτερ, καὶ εὐσεβῆ 
δόγματα, τῆς ὀρθοδοξίας 
φυλάττων ἀδιαλώβητα, ποίμνην 
ἐξέθρεψας, ἐπὶ νομὰς ζωηφόρους, 
καὶ πρὸς ἐπουράνιον, μάνδραν 
εἰσήλασας. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Ἀνελθὼν ἐν τῷ ὕψει, τῶν 
ἀρετῶν Ὅσιε, χρῖσμα ἱερὸν ὑπε-
δέξω, καὶ τὸν Πανύψιστον, παν-
σόφως ᾔνεσας, ὑψηλοτάτη κα-
θέδρα, λειτουργήσας χάριτι, τούτῳ 
ὡς Ἄγγελος. 

Δόξα... 
Πειρασμοὺς ὑπομείνας, διὰ 

Χριστὸν Ὅσιε, τῆς ἀθανασίας 
μετέσχες καὶ τῆς θεώσεως, μύρον 
εὐῶδες δέ, διηνεκῶς ἀναβλύζον, 
ἁγιάζεις πίστει σοι, τοὺς προ-
σπελάζοντας. 

Καὶ νῦν... Θεοτοκίον  
Ἡ λαβὶς ἡ τοῦ θείου, καὶ φω-

ταυγοῦς ἄνθρακος, βάτος ἡ πυρὶ 
μὴ φλεχθεῖσα, τῷ τῆς Θεότητος, τὰ 
φρυγανώδη μου, πάντα κατάφλε-
ξον πάθη, τοῦ πυρὸς ἐξάρπασον, 
διαιωνίζοντος. 

ᾨδὴ γ', τοῦ Ἱεράρχου 
Ἦχος πλ. δ' 

Ὁ Εἱρμὸς  

Οὐρανίας ἁψῖδος, ὀροφουργὲ 
Κύριε, καὶ τῆς Ἐκκλησίας δο-
μῆτορ, σὺ με στερέωσον, ἐν τῇ 
ἀγάπῃ τῇ σῇ, τῶν ἐφετῶν ἡ 
ἀκρότης, τῶν πιστῶν τὸ στήριγμα, 
μόνε φιλάνθρωπε. 

Μικρή Συναπτή 
Ἔτι καὶ ἔτι...  
Κύριε, ἐλέησον 
Ἀντιλαβοῦ, σῶσον... 
Κύριε, ἐλέησον 
Τῆς Παναγίας, ἀχράντου... 
Σοί, Κύριε. 
Ὅτι Σὸν τὸ κράτος...  
Ἀμήν. 

Κάθισμα 
Ἦχος γ'. Θείας πίστεως  

Μέγας ἥλιος τῇ οἰκουμένῃ, 
ἀνατέταλκας τῶν ἀρετῶν σου, 
ἀναλάμψει καὶ θαυμάτων λα-
μπρότητι, φωταγωγήσας Πιστῶν 
τὰ συστήματα, καὶ ἀφανίσας πα-
θῶν ἀμαυρότητα· Λέον Ὅσιε, Χρι-
στὸν τὸν Θεὸν ἱκέτευε, δωρήσα-
σθαι ἡμῖν, τὸ μέγα ἔλεος. 

Δόξα... Καὶ νῦν ... Θεοτοκίον 
Θείας φύσεως οὐκ ἐχωρίσθη, 

σάρξ γενόμενος ἐν τῇ γαστρί σου, 
ἀλλὰ Θεὸς ἐνανθρωπήσας μεμένη-
κεν, ὁ μετὰ τόκον Μητέρα Παρ-
θένον σε, ὡς πρὸ τοῦ τόκου 
φυλάξας πανάμωμον, μόνος 
Κύριος· Αὐτὸν ἐκτενῶς ἱκέτευε, 
δωρήσασθαι ἡμῖν τὸ μέγα ἔλεος. 

ᾨδὴ ς', τοῦ Ἱεράρχου 
Ἦχος πλ. δ' 

Ὁ Εἱρμὸς  
Τὴν δέησιν ἐκχεῶ πρὸς 

Κύριον, καὶ αὐτῷ ἀπαγγελῶ μου 
τὰς θλίψεις, ὅτι κακῶν, ἡ ψυχή μου 

ἐπλήσθη, καὶ ἡ ζωή μου τῷ ᾍδη 
προσήγγισε· καὶ δέομαι ὡς Ἰωνᾶς· 
Ἐκ φθορᾶς ὁ Θεὸς με ἀνάγαγε. 

Μικρή Συναπτή 
Ἔτι καὶ ἔτι...  
Κύριε, ἐλέησον 
Ἀντιλαβοῦ, σῶσον... 
Κύριε, ἐλέησον 
Τῆς Παναγίας, ἀχράντου... 
Σοί, Κύριε. 
Ὅτι Σὸν τὸ κράτος...  
Ἀμήν. 

Κοντάκιον 
Ἦχος πλ. β´ 

Τὴν ἐν πρεσβείαις  
Τὸν ἀπὸ βρέφους Κυρίῳ ἀνα-

τεθέντα, καὶ ἐκ σπαργάνων τὴν 
χάριν ἀνειληφότα, πάντες τοῖς 
ᾄσμασι στεφανώσωμεν, Λέοντα 
τὸν φωστῆρα τῆς Ἐκκλησίας καὶ 
πρόμαχον· αὐτῆς γὰρ ὑπάρχει τὸ 
στήριγμα. 

Ὁ Οἶκος 
Τράνωσόν μου τὴν γλῶσσαν 

Χριστέ μου, καὶ παράσχου μοι 
λόγον, ὁ τῶν λόγων δοτήρ, καὶ πα-
ροχεὺς τῆς ζωῆς ἡμῶν, ἵνα ἰσχύσω 
ἐγκωμιάσαι τοῦ σοφοῦ Ἱεράρχου 
τόν βίον ὅλον, ὃν ἐν τῇ γῇ διαπύρῳ 
ἀγάπῃ ἐτέλεσε, καὶ εἴληφεν 
οὐρανόθεν τῶν ἀπείρων θαυμάτων 
τὸ πέλαγος, καὶ τῶν δογμάτων τὴν 
δύναμιν, δι' ὧν τὴν Ἐκκλησίαν κα-
τηύγασεν· αὐτῆς γὰρ ὑπάρχει τὸ 
στήριγμα. 

Σ Υ Ν Α Ξ Α Ρ Ι Ο Ν 
Τῇ Κ' τοῦ αὐτοῦ μηνός, Μνήμη 

τοῦ Ὁσίου Πατρὸς ἡμῶν καὶ θαυ-
ματουργοῦ Λέοντος, Ἐπισκόπου 
Κατάνης. 



 20-02-2021 ΟΡΘΡΟΣ ΣΑΒΒΑΤΟΥ ΜΕ ΑΛΛΗΛΟΥΙΑ ΗΧΟΣ Γ΄ 

9 
 

Στίχοι 
Οἰ μὲν νεκρὸς Λέοντος, εἶ δ' 

οἵου πύθῃ, 
Πάντως ἐροῦμεν. Τοῦ προέδρου 

Κατάνης. 
Εἰκάδι ἀμφὶ Λέοντα χυτὴν ἐπὶ 

γαῖαν ἔχευσαν. 
Τῇ αὐτῇ ἡμέρᾳ, Μνήμη τοῦ 

Ἁγίου Μάρτυρος Σαδώκ, Ἐπι-
σκόπου, καὶ τῶν σὺν αὐτῷ τελειω-
θέντων τὸν ἀριθμὸν ἑκατὸν εἰκο-
σιοκτώ. 

Στίχοι 
Φέρει σὺν ὀκτὼ καὶ Σαδὼκ 

Ἐπισκόπῳ, 
Ἡ δωδεκαπλῆ Μαρτύρων δε-

κὰς ξίφος. 
Τῇ αὐτῇ ἡμέρᾳ, Μνήμη τοῦ 

ὁσίου Πατρὸς ἡμῶν Βησσαρίωνος. 
Στίχοι 

Πολλῶν ἱδρώτων καὶ πόνων 
Βησσαρίων, 

Πολλὰς θανὼν εὕρηκεν ἀντιμι-
σθίας. 

Τῇ αὐτῇ ἡμέρᾳ, Μνήμη τοῦ ἐν 
Ἁγίοις Πατρὸς ἡμῶν Ἀγάθωνος 
Πάπα Ῥώμης. 

Στίχοι 
Ῥώμης Ἀγάθων οἴακας διευ-

θύνας, 
Πρύμναν ἔκρουσε πρὸς νοητοὺς 

λιμένας. 
Ταῖς αὐτῶν ἁγίαις πρεσβείαις, 

ὁ Θεός, ἐλέησον ἡμᾶς. Ἀμήν. 
Ὁ Εἱρμὸς τῆς η΄ ᾨδῆς τοῦ μηναίου.  

Ἦχος  πλ. δ΄.   
Αἰνοῦμεν, εὐλογοῦμεν καὶ 

προσκυνοῦμεν τὸν Κύριον. 
Νικηταὶ τυράννου, καὶ φλογὸς 

τῇ χάριτί σου γεγονότες, οἱ τῶν 

ἐντολῶν σου σφόδρα ἀντεχόμενοι, 
Παῖδες ἐβόων· Εὐλογεῖτε, πάντα 
τὰ ἔργα τὸν Κύριον, καὶ ὑπερυ-
ψοῦτε, εἰς πάντας τοὺς αἰῶνας». 

 
 
Τὴν Θεοτόκον καὶ Μητέρα τοῦ Φωτός, 

ἐν ὕμνοις τιμῶντες, μεγαλύνωμεν. 
ΤΙΜΙΩΤΕΡΑ  

( Ἦχος πλ. δ΄ ) 
Στίχ. Μεγαλύνει ἡ ψυχή μου 

τὸν Κύριον, καὶ ἠγαλλίασε τὸ 
πνεῦμά μου ἐπὶ τῷ Θεῷ τῷ σωτῆρί 
μου. 

Τὴν Τιμιωτέραν τῶν Χερου-
βείμ, καὶ ἐνδοξοτέραν ἀσυγκρίτως 
τῶν Σεραφείμ, τὴν ἀδιαφθόρως 
Θεὸν Λόγον τεκοῦσαν, τὴν ὄντως 
Θεοτόκον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν 
ταπείνωσιν τῆς δούλης αὐτοῦ· ἰδοὺ 
γὰρ ἀπὸ τοῦ νῦν μακαριοῦσί με 
πᾶσαι αἱ γενεαί. 

Τὴν Τιμιωτέραν… 
Στίχ. Ὅτι ἐποίησέ μοι μεγα-

λεῖα ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς γε-
νεὰν καὶ γενεὰν τοῖς φοβουμένοις 
αὐτόν. 

Τὴν Τιμιωτέραν… 
Στίχ. Ἐποίησε κράτος ἐν 

βραχίονι αὐτοῦ, διεσκόρπισεν ὑπε-
ρηφάνους διανοίᾳ καρδίας αὐτῶν. 

Τὴν Τιμιωτέραν… 
Στίχ. Καθεῖλε δυνάστας ἀπὸ 

θρόνων καὶ ὕψωσε ταπεινούς, 
πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν… 

Στίχ. Ἀντελάβετο ᾽Ισραὴλ 
παιδὸς αὐτοῦ, μνησθῆναι ἐλέους, 
καθὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν… 
ᾨδὴ θ', τοῦ Ἱεράρχου 

Ἦχος πλ. δ'. Ὁ Εἱρμὸς  
Ἔφριξε πᾶσα ἀκοή, τὴν 

ἀπόρρητον Θεοῦ συγκατάβασιν· 
ὅπως ὁ Ὕψιστος, ἑκὼν κατῆλθε 
μέχρι καὶ σώματος, Παρθενικῆς 
ἀπὸ γαστρός, γενόμενος ἄνθρω-
πος· διὸ τήν ἄχραντον, Θεοτόκον 
μεγαλύνομεν. 

Τὸ Μεγαλυνάριον τῆς Θεοτόκου. 
 Ἦχος πλ. δ΄.  

Ἄξιόν ἐστιν ὡς ἀληθῶς  μακα-
ρίζειν σε τὴν Θεοτόκον,  τὴν ἀειμα-
κάριστον καὶ παναμώμητον  καὶ 
μητέρα τοῦ Θεοῦ ἡμῶν.  Τὴν τιμιω-
τέραν τῶν Χερουβὶμ  καὶ ἐνδοξο-
τέραν  ἀσυγκρίτως τῶν Σεραφίμ,  
τὴν ἀδιαφθόρως Θεὸν Λόγον τε-
κοῦσαν, * τὴν ὄντως Θεοτόκον, σὲ 
μεγαλύνομεν. 

Μικρή Συναπτή 
Ἔτι καὶ ἔτι...  
Κύριε, ἐλέησον 
Ἀντιλαβοῦ, σῶσον... 
Κύριε, ἐλέησον 
Τῆς Παναγίας, ἀχράντου... 
Σοί, Κύριε. 
Ὅτι Σὸν τὸ κράτος...  
Ἀμήν. 

Ἐξαποστειλάριον 
Ἦχος β' 

Γυναῖκες ἀκουτίσθητε  
Λαμπτῆρα καὶ διδάσκαλον, καὶ 

Ἱεράρχην μέγιστον, ἡ τοῦ Χριστοῦ 

Ἐκκλησία, γνωρίζει σὲ Ἱεράρχα· 
τὰ τέκνα ταύτης Ὅσιε, καλῶς 
Πάτερ ἐποίμανας, ἐπὶ νομὴν σω-
τήριον, Λέον θεόφρον ἅγιε, αἱρετι-
κοὺς ἐκδιώξας, καθάπερ θῆρας 
ἀγρίους. 

Θεοτοκίον 
Ἦχος β' 

Γυναῖκες ἀκουτίσθητε  
Κατάνης ὁ πολύφωτος, ἀστὴρ 

καὶ διαυγέστατος, τερατουργὸς 
Ἱεράρχης, Λέων ὁ μύστης Τριάδος, 
κυρίως Θεοτόκον σε, Ἁγνὴ τρανῶς 
ἐκήρυξε, νῷ καὶ ψυχῇ καὶ σώματι· 
ἣν καὶ ἡμεῖς ἀνυμνοῦμεν, σαφῶς 
Θεοῦ ὡς Μητέρα. 

ΑΙΝΟΙ.  Ἦχος γ’. 
Πᾶσα πνοὴ αἰνεσάτω τὸν 

Κύριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ 
Ἄγγελοι αὐτοῦ· αἰνεῖτε αὐτόν, 
πᾶσαι αἱ δυνάμεις αὐτοῦ. Σοὶ πρέ-
πει ὕμνος τῷ Θεῷ. 

Εἰς τοὺς Α ἲ ν ο υ ς 
Στιχηρὰ Προσόμοια 

Ἦχος γ΄. 
Στίχ. Αἰνεῖτε αὐτὸν ἐπὶ ταῖς 

δυναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ.  

Βασιλέων καὶ τυράννων, τὸν 
φόβον ἀπώσαντο οἱ Χριστοῦ στρα-
τιῶται, καὶ εὐθαρσῶς καὶ ἀνδρείως 
αὐτὸν ὡμολόγησαν, τῶν ἁπάντων 
Κύριον, Θεὸν καὶ Βασιλέα ἡμῶν, 
καὶ πρεσβεύουσιν ὑπὲρ τῶν ψυχῶν 
ἡμῶν. 

Στίχ.  Αἰνεῖτε αὐτὸν ἐν ἤχῳ 
σάλπιγγος, αἰνεῖτε αὐτὸν ἐν ψαλ-
τηρίῳ καὶ κιθάρᾳ. 

Βασιλέων καὶ τυράννων, τὸν 
φόβον ἀπώσαντο οἱ Χριστοῦ στρα-
τιῶται, καὶ εὐθαρσῶς καὶ ἀνδρείως 
αὐτὸν ὡμολόγησαν, τῶν ἁπάντων 
Κύριον, Θεὸν καὶ Βασιλέα ἡμῶν, 
καὶ πρεσβεύουσιν ὑπὲρ τῶν ψυχῶν 
ἡμῶν. 

Στίχ. Αἰνεῖτε αὐτὸν ἐν τυ-
μπάνῳ καὶ χορῷ, αἰνεῖτε αὐτὸν ἐν 
χορδαῖς καὶ ὀργάνῳ 

Αἱ Δυνάμεις τῶν ἁγίων 
Ἀγγέλων, ἐθαύμασαν τῶν μαρ-
τύρων τοὺς ἄθλους, ὅτι σῶμα θνη-
τὸν περικείμενοι, βασάνων κατε-
φρόνησαν, μιμηταὶ γενόμενοι, τοῦ 
πάθους τοῦ Σωτῆρος ἡμῶν, καὶ 
πρεσβεύουσιν ὑπὲρ τῶν ψυχῶν 
ἡμῶν. 

Στίχ. Αἰνεῖτε αὐτὸν ἐν κυμ-
βάλοις εὐήχοις, αἰνεῖτε αὐτὸν ἐν 
κυμβάλοις ἀλαλαγμοῦ.  

Ὡς φωστῆρες ἐν κόσμῳ 
λάμπετε, καὶ μετὰ θάνατον ἅγιοι 
Μάρτυρες, τὸν ἀγῶνα τὸν καλὸν 
ἀγωνισάμενοι· διὸ ἔχοντες παρ-
ρησίαν, Χριστὸν ἱκετεύσατε, ἐλε-
ηθῆναι τάς ψυχὰς ἡμῶν.   

Δόξα Πατρί… 
Καὶ νῦν… Θεοτοκίον 

Ἦχος γ'.   
Ἁγιόπρωτε σεμνή, ἐγκώμιον 

οὖσα τῶν οὐρανίων Ταγμάτων, 
Ἀποστόλων, ὑμνῳδία, Προφητῶν 
περιοχή, Δέσποινα πρόσδεξαι, καὶ 
ἡμῶν τὰς δεήσεις.   

Ὁ προεστὼς: 

Σοὶ δόξα πρέπει, Κύριε, ὁ Θεὸς 
ἡμῶν, καὶ σοὶ τὴν δόξαν ἀνα-
πέμπομεν, τῷ Πατρί, καὶ τῷ Υἱῷ, 
καὶ τῷ Ἁγίῳ Πνεύματι, νῦν, καὶ 
ἀεί, καὶ εἰς τοὺς αἰῶνας τῶν 
αἰώνων. Ἀμήν. 

Ὁ Ἀναγνώστης χῦμα τὸ 
Δόξα ἐν ὑψίστοις Θεῷ καὶ 

ἐπὶ γῆς εἰρήνη ἐν ἀνθρώποις εὐδο-
κία.  

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν.  

Κύριε Βασιλεῦ, ἐπουράνιε 
Θεέ, Πάτερ παντοκράτορ, Κύριε 
Υἱὲ μονογενές, Ἰησοῦ Χριστέ, καὶ 
Ἅγιον Πνεῦμα.  

Κύριε ὁ Θεός, ὁ ἀμνὸς τοῦ 
Θεοῦ, ὁ Υἱός τοῦ Πατρός, ὁ αἴρων 
τὴν ἁμαρτίαν τοῦ κόσμου, ἐλέησον 
ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν.  

Καθ' ἑκάστην ἡμέραν 
εὐλογήσω σε, καὶ αἰνέσω τὸ ὄνομά 
σου εἰς τὸν αἰῶνα καὶ εἰς τὸν 
αἰῶνα τοῦ αἰῶνος. 

 Κύριε, καταφυγὴ ἐγενήθης 
ἡμῖν ἐν γενεᾷ καὶ γενεᾷ. Ἐγὼ 
εἶπα· Κύριε, ἐλέησόν με, ἴασαι τὴν 
ψυχήν μου, ὅτι ἥμαρτόν σοι.  

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου.  

Ὅτι παρὰ σοὶ πηγὴ ζωῆς ἐν 
τῷ φωτί σου ὀψόμεθα φῶς.  

Παράτεινον τὸ ἔλεός σου τοῖς 
γινώσκουσί σε.  

Καταξίωσον, Κύριε, ἐν τῇ 
ἡμέρᾳ ταύτη ἀναμαρτήτους φυλα-
χθῆναι ἡμᾶς.  

Εὐλογητὸς εἶ, Κύριε, ὁ Θεὸς 
τῶν Πατέρων ἡμῶν, καὶ αἰνετὸν 
καὶ δεδοξασμένον τὸ ὄνομά σου 
εἰς τοὺς αἰῶνας. Ἀμήν.  

Γένοιτο, Κύριε, τὸ ἔλεός σου 
ἐφ' ἡμᾶς, καθάπερ ἠλπίσαμεν ἐπὶ 
σέ. Εὐλογητὸς εἶ, Κύριε, δίδαξόν 
με τὰ δικαιώματά σου.  

Εὐλογητὸς εἶ, Δέσποτα, 
συνέτισόν με τὰ δικαιώματά σου. 

Εὐλογητὸς εἶ, Ἅγιε, φώτισόν 
με τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, Σοὶ πρέπει 
ὕμνος, Σοὶ δόξα πρέπει, τῷ Πατρὶ 
καὶ τῷ Υἱῷ, καὶ τῷ Ἁγίῳ Πνεύματι, 
νῦν, καὶ ἀεί, καὶ εἰς τοὺς αἰῶνας 
τῶν αἰώνων. Ἀμήν. 

Ὁ διάκονος: 
Πληρώσωμεν τὴν ἑωθινὴν δέη-

σιν ἡμῶν τῷ Κυρίῳ. 
Κύριε ἐλέησον.  
Ἀντιλαβοῦ, σῶσον, ἐλέησον 

καὶ διαφύλαξον ἡμᾶς, ὁ Θεός, τῇ 
Σῇ χάριτι. 

Κύριε ἐλέησον.  
Τὴν ἡμέραν πᾶσαν, τελείαν, 

ἁγίαν, εἰρηνικὴν καὶ ἀναμάρτητον, 
παρὰ τοῦ Κυρίου, αἰτησώμεθα. 

Παράσχου Κύριε. 

Ἄγγελον εἰρήνης, πιστὸν 
ὁδηγόν, φύλακα των ψυχῶν καί 
τῶν σωμάτων ἡμῶν, παρὰ τοῦ 
Κυρίου αἰτησώμεθα. 

Παράσχου Κύριε.        
Συγγνώμην καὶ ἄφεσιν τῶν 

ἁμαρτιῶν καί τῶν πλημμελημάτων 
ἡμῶν, παρὰ τοῦ Κυρίου αἰτη-
σώμεθα. 

Παράσχου Κύριε. 
Τὰ καλὰ καὶ συμφέροντα 

ταῖς ψυχαῖς ἡμῶν καὶ εἰρήνην τῷ 
κόσμῳ, παρὰ τοῦ Κυρίου αἰτη-
σώμεθα. 

Παράσχου Κύριε. 
Τὸν ὑπόλοιπον χρόνον τῆς 

ζωῆς ἡμῶν ἐν εἰρήνῃ καὶ μετανοίᾳ 
ἐκτελέσαι, παρὰ τοῦ Κυρίου αἰτη-
σώμεθα.  

Παράσχου Κύριε. 
Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 
Τῆς Παναγίας, ἀχράντου, 

ὑπερευλογημένης, ἐνδόξου Δε-
σποίνης ἡμῶν Θεοτόκου καὶ ἀει-
παρθένου Μαρίας, μετὰ πάντων 
τῶν Ἁγίων μνημονεύσαντες, ἑαυ-
τοὺς καὶ ἀλλήλους καὶ πᾶσαν τὴν 
ζωὴν ἡμῶν Χριστῷ τῷ Θεῷ παρα-
θώμεθα. 

Σοὶ Κύριε. 
Ὅτι Θεός ἐλέους, οἰκτιρμῶν, 

καὶ φιλανθρωπίας ὑπάρχεις, καὶ 
σοὶ τὴν δόξαν ἀναπέμπωμεν, τῷ 
Πατρὶ καὶ τῷ Ὑιῷ καὶ τῷ Ἁγίῳ 

Πνεύματι, νῦν καὶ ἀεί, καὶ εἰς τοὺς 
αιῶνας τῶν αἰώνων. 

Ὁ χορός: Ἀμήν. 
Ὁ Ἱερεύς: Εἰρήνη πᾶσι.  
Ὁ χορός: Καὶ τῷ πνεύματί σου. 
ὁ διάκονος: Τὰς κεφαλὰς ἡμῶν 

τῷ Κυρίῳ κλίνωμεν.  
Ὁ χορός: Σοί, Κύριε.  
Ὁ Ἱερεύς: Τὴν εὐχὴν τῆς κεφα-

λοκλισίας...... 
Ὁ Ἱερεύς:  Σὸν γὰρ ἐστι τὸ ἐλε-

εῖν καὶ σώζειν ἡμᾶς, ὁ Θεὸς ἡμῶν, 
καὶ σοὶ τὴν δόξαν ἀναπέμπομεν, 
τῷ Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

 Ὁ χορός:Ἀμήν. 
Καὶ ἀρχόμεθα ψάλλειν  

τὰ Ἀπόστιχα  τῶν Αἴνων. 
Ἀπόστιχα τῶν Αἴνων, Νεκρώσιμα 

Ἦχος γ'.  
Τῷ τύπῳ τοῦ σταυροῦ 

Δοξάζω τὸν σταυρόν σου τὸν 
τίμιον, δι' οὗ ζωὴ δεδώρηται, καὶ 
τρυφῆς ἡ ἀπόλαυσις, τοῖς ἐν πίστει 
καὶ πόθῳ, σὲ ὑμνοῦσι μόνε πο-
λυέλεε· διὸ βοῶμέν σοι· Χριστὲ ὁ 
Θεός, τοὺς μεταστάντας ἐξ ἡμῶν 
ἀνάπαυσον, ἔνθα πάντων ἐστίν, 
εὐφραινομένων ἡ κατοικία ἐν σοί, 
δοξάζειν σου τὴν Θεότητα.   

Στίχ. Μακάριοι, οὓς ἐξελέξω 
καὶ προσελάβου Κύριε.  

Ὁ μόνος ἐλεήμων καὶ εὔσπλαγ-
χνος, ὁ ἔχων ἀκατάληπτον ἀγα-
θότητος πέλαγος, ὁ γινώσκων τὴν 
φύσιν τῶν ἀνθρώπων, ἣν ἐδημιούρ-
γησας, σὲ ἱκετεύομεν, Χριστὲ ὁ 
Θεός, τοὺς μεταστάντας ἐξ ἡμῶν 

ἀνάπαυσον, ἔνθα πάντων ἐστίν, 
εὐφραινομένων ἡ κατοικία ἐν σοί, 
δοξάζειν σου τὴν Θεότητα. 

Στίχ. Αἱ ψυχαὶ αὐτῶν ἐν ἀγα-
θοῖς αὐλισθήσονται. 

 Ὑπνώσας ἐν τῷ τάφῳ ὡς 
ἄνθρωπος, δυνάμει ἀηττήτῳ σου, 
ὡς Θεὸς ἐξανέστησας, τοὺς ἐν 
τάφοις ὑπνοῦντας, ἀσιγήτως ὕμνον 
σοι προσφέροντας· διὸ βοῶμέν σοι 
Χριστὲ ὁ Θεός, τοὺς μεταστάντας 
ἐξ ἡμῶν ἀνάπαυσον, ἔνθα πάντων 
ἐστίν, εὐφραινομένων ἡ κατοικία 
ἐν σοί, δοξάζειν σου τὴν Θεότητα. 

Δόξα Πατρί…  
Καὶ νῦν…Θεοτοκίον 

Ἦχος γ'.  
Λαμπάδα νοητήν σε βαστάζου-

σαν, τὸ φέγγος τῆς Θεότητος, 
ὁμιλῆσαν παχύτητι, τῆς ἀνθρώπων 
οὐσίας Θεοτόκε, πάντες ἐπι-
στάμεθα· διὸ τὸν σὸν δυσώπησον 
Υἱὸν καὶ Θεόν, τοὺς μεταστάντας 
ἐξ ἡμῶν αὐλίζεσθαι, ἔνθα πάντων 
ἐστίν, εὐφραινομένων ἡ κατοικία 
Ἁγνή, δοξάζειν σε τὴν Πανάμωμον.   

Πληρωθέντων τῶν ἀποστίχων  
ὁ ἱερεὺς λέγει. 

Ἀγαθὸν τὸ ἐξομολογείσθαι τῷ 
Κυρίῳ, καὶ ψάλλειν τῷ ὀνόματί 
σου Ὕψιστε, τοῦ ἀναγγέλλειν τὸ 
πρωῒ τὸ ἔλεός σου, καὶ τὴν ἀλή-
θειάν σου κατὰ νύκτα. 

Ὁ Ἀναγνώστης: Ἅγιος ὁ Θεός, 
Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  
Παναγία Τριάς, ἐλέησον 

ἡμᾶς.  

Κύριε, ἱλάσθητι ταῖς ἁμαρ-
τίαις ἡμῶν,  

Δέσποτα, συγχώρησον τὰς 
ἀνομίας ἡμῖν.  

Ἅγιε, ἐπίσκεψαι καὶ ἴασαι 
τὰς ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέη-
σον, Κύριε, ἐλέησον.  

Δόξα Πατρὶ... Καὶ νῦν...  
Πάτερ ἡμῶν ὁ ἐν τοῖς οὐρα-

νοῖς, ἁγιασθήτω τὸ ὄνομά σου, 
ἐλθέτω ἡ βασιλεία σου, γενηθήτω 
τὸ θέλημά σου, ὡς ἐν οὐρανῷ, καὶ 
ἐπὶ τῆς γῆς. Τὸν ἄρτον ἡμῶν τὸν 
ἐπιούσιον δὸς ἡμῖν σήμερον, καὶ 
ἄφες ἡμῖν τὰ ὀφειλήματα ἡμῶν, ὡς 
καὶ ἡμεῖς ἀφίεμεν τοῖς ὀφειλέταις 
ἡμῶν, καὶ μὴ εἰσενέγκῃς ἡμᾶς εἰς 
πειρασμόν, ἀλλὰ ῥῦσαι ἡμᾶς ἀπὸ 
τοῦ πονηροῦ.   

ὁ ἱερεὺς: Ὅτι σοῦ ἐστὶν ἡ βασι-
λεία καὶ ἡ δύναμις καὶ ἡ δόξα τοῦ 
Πατρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  
Ἀπολυτίκιον 

Ἦχος β΄ 
Ἀπόστολοι Μάρτυρες, καὶ 

Προφῆται Ἱεράρχαι, Ὅσιοι καὶ 
Δίκαιοι, οἱ καλῶς τὸν ἀγῶνα 
τελέσαντες, καὶ τὴν πίστιν τηρήσα-
ντες, παρρησίαν ἔχοντες πρὸς τὸν 
Σωτῆρα, ὑπὲρ ἡμῶν αὐτὸν ὡς ἀγα-
θὸν ἱκετεύσατε, σωθῆναι δεόμεθα 
τὰς ψυχὰς ἡμῶν. 

Δόξα... Νεκρώσιμον. Ἦχος β΄ 
Μνήσθητι, Κύριε, ὡς ἀγαθὸς 

τῶν δούλων Σου καὶ ὅσα ἐν βίῳ 

ἥμαρτον συγχώρησον· οὐδεὶς γὰρ 
ἀναμάρτητος, εἰ μὴ Σὺ ὁ δυνάμε-
νος καὶ τοῖς μεταστᾶσι δοῦναι τὴν 
ἀνάπαυσιν. 

Ἦχος  β' Θεοτοκίον 
Καὶ νῦν...  
Μήτηρ ἁγία, ἡ τοῦ ἀφράστου 

φωτός, ἀγγελικοῖς σε ὕμνοις 
τιμῶντες, εὐσεβῶς μεγαλύνομεν. 

ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 
ΑΝΤΙΦΩΝΑ ( τῶν Καθημερινῶν) 

Ἀντίφωνον Α΄.  Ἦχος β´. 
Στίχ. Ἀγαθὸν τὸ ἐξομολο-

γεῖσθαι τῷ Κυρίῳ, καὶ ψάλλειν τῷ 
ὀνόματί σου, Ὕψιστε. 

Ταῖς πρεσβείαις τῆς Θε-
οτόκου, Σῶτερ, σῶσον ἡμᾶς. 

Στίχ. Τοῦ ἀναγγέλλειν τῷ 
πρωῒ τὸ ἔλεός σου, καὶ τὴν 
ἀλήθειάν σου κατὰ νύκτα. 

Ταῖς πρεσβείαις τῆς Θε-
οτόκου... 

Στίχ. Ὅτι εὔφρανάς με, Κύριε, 
ἐν τοῖς ποιήμασί σου, καὶ ἐν τοῖς 
ἔργοις τῶν χειρῶν σου ἀγαλλιάσο-
μαι. 

Ταῖς πρεσβείαις τῆς Θε-
οτόκου... 

Στίχ. Ὅτι εὐθὺς Κύριος ὁ 
Θεὸς ἡμῶν, καὶ οὐκ ἔστιν ἀδικία ἐν 
αὐτῷ. 

Ταῖς πρεσβείαις τῆς Θε-
οτόκου... 

Δόξα... Καὶ νῦν... 
Ταῖς πρεσβείαις τῆς Θε-

οτόκου... 
ΑΝΤΙΦΩΝΟ Β΄ 

Στίχ. Ὁ Κύριος ἐβασίλευσεν, 
εὐπρέπειαν ἐνεδύσατο, ἐνεδύσατο 
Κύριος δύναμιν καὶ περιεζώσατο. 

Πρεσβείαις τῶν ἁγίων σου 
σῶσον ἡμᾶς, Κύριε. 

Στίχ. Καὶ γὰρ ἐστερέωσε τὴν 
οἰκουμένην, ἥτις οὐ σαλευθήσεται. 

Πρεσβείαις τῶν ἁγίων σου 
σῶσον ἡμᾶς, Κύριε. 

Στίχ. Θαυμαστοὶ οἱ μετεωρι-
σμοὶ τῆς θαλάσσης, θαυμαστὸς ἐν 
ὑψηλοῖς ὁ Κύριος. 

Πρεσβείαις τῶν ἁγίων σου 
σῶσον ἡμᾶς, Κύριε. 

Στίχ. Τὰ μαρτύριά σου ἐπι-
στώθησαν σφόδρα· τῷ οἴκῳ σου 
πρέπει ἁγίασμα, Κύριε, εἰς μα-
κρότητα ἡμερῶν. 

Πρεσβείαις τῶν ἁγίων σου 
σῶσον ἡμᾶς, Κύριε. 

Δόξα Πατρὶ…Καὶ νῦν… 
Ὁ μονογενὴς Υἱὸς καὶ Λόγος 

τοῦ Θεοῦ, ἀθάνατος ὑπάρχων, καὶ 
καταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 
ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄ 
Ἦχος α΄. 

Στίχ. ά. Δεῦτε ἀγαλλιασώμεθα 
τῷ Κυρίῳ, ἀλαλάξωμεν τῷ Θεῷ τῷ 
Σωτῆρι ἡμῶν. 

Σῶσον ἡμᾶς, Υἱὲ Θεοῦ, ὁ ἐν 
Ἁγίοις θαυμαστός, ψάλλοντάς σοι. 
Ἀλληλούϊα. 

Στίχ. Προφθάσωμεν τὸ πρόσω-
πον αὐτοῦ ἐν ἐξομολογήσει καὶ ἐν 
ψαλμοῖς ἀλαλάξωμεν αὐτῷ. 

Σῶσον ἡμᾶς, Υἱὲ Θεοῦ, ὁ ἐν 
Ἁγίοις θαυμαστός... 

Στίχ. Ὅτι Θεὸς μέγας Κύριος 
καὶ βασιλεὺς μέγας ἐπὶ πᾶσαν τὴν 
γῆν. 

Σῶσον ἡμᾶς, Υἱὲ Θεοῦ, ὁ ἐν 
Ἁγίοις θαυμαστός... 

Μικρὰ Εἴσοδος. 
Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἐν Ἁγίοις θαυμαστός, 
ψάλλοντάς σοι. Ἀλληλούϊα. 

Ἀπολυτίκιον 
Ἦχος β΄ 

Ἀπόστολοι Μάρτυρες, καὶ 
Προφῆται Ἱεράρχαι, Ὅσιοι καὶ 
Δίκαιοι, οἱ καλῶς τὸν ἀγῶνα 
τελέσαντες, καὶ τὴν πίστιν τηρήσα-
ντες, παρρησίαν ἔχοντες πρὸς τὸν 
Σωτῆρα, ὑπὲρ ἡμῶν αὐτὸν ὡς ἀγα-
θὸν ἱκετεύσατε, σωθῆναι δεόμεθα 
τὰς ψυχὰς ἡμῶν. 

Σε μνημόσυνο….το Νεκρώσιμον 
Ἦχος πλ. δ΄  

Μνήσθητι Κύριε, ὡς ἀγαθὸς 
τῶν δούλων σου, καὶ ὅσα ἐν βίῳ 
ἥμαρτον, συγχώρησον· οὐδεὶς γὰρ 
ἀναμάρτητος, εἰ μὴ σὺ ὁ δυνάμε-
νος, καὶ τοὶς μεταστάσι, δοῦναι τήν 
ἀνάπαυσιν. 

Ἀπολυτίκιον τοῦ Ἁγίου τοῦ Ναοῦ 

Κοντάκιον Νεκρώσιμον 
Ἦχος πλ. δ΄ 

Μετὰ τῶν ἁγίων ἀνάπαυσον, 
Χριστέ, τὰς ψυχὰς τῶν δούλων 
σου, ἔνθα οὐκ ἔστι πόνος, οὐ λύπη, 
οὐ στεναγμός, ἀλλὰ ζωὴ ἀτελεύτη-
τος. 

Κοντάκιον Μαρτυρικὸν 
Ἦχος πλ. δ΄ 

Ὡς ἀπαρχὰς τῆς φύσεως, τῷ 
φυτουργῷ τῆς κτίσεως ἡ οἰκουμένη 
προσφέρει σοι, Κύριε, τοὺς θεο-
φόρους μάρτυρας. Ταῖς αὐτῶν 
ἱκεσίαις, ἐν εἰρήνῃ βαθείᾳ, τὴν 
Ἐκκλησίαν σου, διὰ τῆς Θεοτόκου 
συντήρησον, πολυέλεε. 

Τρισάγιον Ἀποστόλου 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς. γ΄  
Δόξα Πατρὶ καὶ Υἱῷ καὶ 

Ἁγίῳ Πνεύματι.  
Καὶ νῦν καὶ ἀεὶ καὶ εἰς τοὺς 

αἰῶνας τῶν αἰώνων. Ἀμὴν.  
Ἅγιος ἀθάνατος, ἐλέησον 

ἡμᾶς.  
Δύναμις. 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς. 
 

Ἀπόστολος 
Προκείμενον ἦχος πλ. β΄. 

Εὐφράνθητε ἐπὶ Κύριον καὶ 
ἀγαλλιᾶσθε, δίκαιοι. 

Στίχ. Μακάριοι ὧν ἀφέθησαν 
αἱ ἀνομίαι. 

Πρὸς Τιμόθεον Β΄ Ἐπιστολῆς 
Παύλου τὸ Ἀνάγνωσμα 2:11-19 

Τέκνον Τιμόθεε, πιστὸς ὁ 
λόγος· εἰ γὰρ συναπεθάνομεν, καὶ 
συζήσομεν· εἰ ὑπομένομεν, καὶ 

συμβασιλεύσομεν· εἰ ἀρνούμεθα, 
κἀκεῖνος ἀρνήσεται ἡμᾶς· εἰ ἀπι-
στοῦμεν, ἐκεῖνος πιστὸς μένει· 
ἀρνήσασθαι ἑαυτὸν οὐ δύναται. 
Ταῦτα ὑπομίμνησκε, διαμαρ-
τυρόμενος ἐνώπιον τοῦ Κυρίου μὴ 
λογομαχεῖν εἰς οὐδὲν χρήσιμον, ἐπὶ 
καταστροφῇ τῶν ἀκουόντων. 
Σπούδασον σεαυτὸν δόκιμον πα-
ραστῆσαι τῷ Θεῷ, ἐργάτην ἀνε-
παίσχυντον, ὀρθοτομοῦντα τὸν 
λόγον τῆς ἀληθείας. Τὰς δὲ βε-
βήλους κενοφωνίας περιΐστασο· 
ἐπὶ πλεῖον γὰρ προκόψουσιν ἀσε-
βείας, καὶ ὁ λόγος αὐτῶν ὡς γάγ-
γραινα νομὴν ἕξει· ὧν ἐστιν ῾Υ-
μέναιος καὶ Φιλητός, οἵτινες περὶ 
τὴν ἀλήθείαν ἠστόχησαν, λέγοντες 
τὴν ἀνάστασιν ἤδη γεγονέναι, καὶ 
ἀνατρέπουσι τήν τινῶν πίστιν. Ὁ 
μέντοι στερεὸς θεμέλιος τοῦ Θεοῦ 
ἕστηκεν, ἔχων τὴν σφραγῖδα 
ταύτην· ἔγνω Κύριος τοὺς ὄντας 
αὐτοῦ· καὶ ἀποστήτω ἀπὸ ἀδικίας 
πᾶς ὁ ὀνομάζων τὸ ὄνομα Κυρίου.,  

Ἀλληλούϊα. (γ΄). Ἦχος πλ. β΄. 
Μακάριοι, οὓς ἐξελέξω, καὶ 

προσελάβου. 
Στίχ. Καὶ τὸ μνημόσυνον 

αὐτῶν εἰς γενεὰν καὶ γενεάν. 
Δόξα σοι, Κύριε, δόξα σοι. 

Καὶ καθεξῆς ἡ Θεία Λειτουργία τοῦ Ἱεροῦ 
Χρυσοστόμου 

Εἰς τό᾽Εξαιρέτως 

Ἄξιόν ἐστιν ὡς ἀληθῶς, μα-
καρίζειν σὲ τὴν Θεοτόκον, τὴν ἀει-
μακάριστον καὶ παναμώμητον καὶ 
μητέρα τοῦ Θεοῦ ἡμῶν. Τὴν τιμιω-
τέραν τῶν Χερουβεὶμ καὶ ἐνδο-

ξοτέραν ἀσυγκρίτως τῶν Σερα-
φείμ, τὴν ἀδιαφθόρως Θεὸν Λόγον 
τεκοῦσαν, τὴν ὄντως Θεοτόκον, σὲ 
μεγαλύνομεν. 

Κοινωνικόν. ἦχος πλ. β΄ . 
Μακάριοι, οὓς ἐξελέξω καὶ 

προσελάβου, Κύριε, καὶ τὸ μνη-
μόσυνον αὐτῶν εἰς γενεὰν καὶ γε-
νεάν. Ἀλληλούια  

Μετὰ τὴν Θείαν Κοινωνίαν. 
ἦχος β’  

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.  

ἦχος β΄ 
Πληρωθήτω τό στόμα ἡμῶν 

αἰνέσεώς σου, Κύριε, ὅπως 
ὑμνήσωμεν τήν δόξαν Σου, ὅτι 
ᾐξίωσας ἡμᾶς μετασχεῑν τῶν ᾁγίων 
μυστηρίων Σου. στήριξον ἡμᾶς ἐν 
τῶ σῶ ᾁγιασμῶ ὅλην τήν ἡμέραν 
μελετᾶν τήν δικαιοσύνην Σου. 
Ἀλληλουΐα, Ἀλληλουΐα, Ἀλληλουΐα. 

 Εἴη τὸ ὄνομα Κυρίου εὐλο-
γημένον ἀπό τοῦ νῦν καὶ ἕως τοῦ 
αἰῶνος. (τρίς).     

ΙΕΡΕΥΣ: Δι’ εὐχῶν τῶν 
ἁγίων πατέρων ἡμῶν, Κύριε Ἰησοῦ 
Χριστέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 
Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 

 

 

 

 

 

 

 

 

 

 

 

 

 

 

 

 


